
KOTJUHI DIMA PILT

Pildiallkiri.

Hää auto-jutu iist anti Kõivu 
Kerlile nädälis aos vahtsõ 
sportauto võtmõ kätte.

ETV nakkas tegemä vaht-
sõt võrokeelist sarja «Ilolinõ 
inemine», tuud tugõ Vana 
Võromaa kultuuriprogramm. 
Saëan om kümme saadõt, egän 
saatõn luvvas häätahtlik pilt 
ütest lihtsäst Võromaa inemi-
sest, kinkal om väärt mõttit ja 
tegemiisi. «Mu meelest om 
mi telekanalin parhilla kõgõ 
inämb puudu hariligõ inemiisi 
elost häätahtligun võtmõn,» 
põhjõnè saatõ luuja Rebäse 
Tiina. 

Saatit naatas tegemä põimu-
kuun ja nätä saa vahtsõl aasta-
gal. Ku kiäki arvas, et timä 
torõda tutva vai naabri tege-
miisi olõssi ka kavvõmba 
kandi rahval põnnõv kaia, sis 
või tuust teedä anda aadrõssi 
tiina.rebane@err.ee pääle. 

Vahtsõnõ vana Võromaa 
kultuuriprogramm (2010–

2013) tugõ mitmit umakee-
litsit ettevõtmiisi, tuusiän 
võrokeelidse aolehe, raadio- ja 
telesaatidõ ni Lasteka Jäno-
Jussi multikidõ tegemist.

Viil saa Vana Võromaa 
kultuuriprogrammi abiga plaa-
di pääle hulga võrokeelitsit 
laulõ: uma lasõrtsõõri tegevä 
Kalkuna Mari, Mäesalu Indrek 
ja miihilaulupunt Ütsiotsõ. 
Toetas ka Põlva talorahva-
muusõumi veskiraamadu, 
Ruusa külä lukõ tõsõ jao, vana 
Võromaa savvusannu pildiraa-
madu, Põlva maakunna peri-
müskultuuri atlasõ, võrokeelid-
se Tähekese välläandmist ja 
mitmit muid ettevõtmiisi.

Vana Võromaa kultuuripro-
gramm and timahava umakul-
tuuri ettevõtmiisi jaos 1,35 
miljonni kruuni.

Leete Kai sai 100 
aasta juubõlis 
näütüse ja filmi

26. lehekuul tetti Võrumaa 
muusõumin vallalõ näütüs 
«Tants – Kai Leete elu ja kirg». 
Näütüs tutvustas tandsuoppajat 
ja tandsõ tegijät Leete Kaid timä 
100. sünnüaastapääväl. 

Sainu pääl om Leete Kai kirriv 
elo läbi tandsu. Kaid tulõti hää 
sõnaga miilde timä tüükaaslasõ 
ja tandsja. Muusõumist minti 
Võru surnuaida, kon avvustõdi 
Leete Kai mälehtüst.

Õdagus olï Kandlõ majja 
tulnu palïo võrukõisi ja küläliisi, 
et ütitselt kaia Murusalu Ruti 
filmi «Sündinud tantsule. Kai 
Leete». Inne kanni tandsurühmä 
ette Pau Maie säet tandsusüidi 
«Kaie keerutused».

Filmi lavastaja ja Kai man 

Võrun tandsu opnu Murusalu 
Ruti üteï, et perämäne aig olï 
taa film är tetä. Tuuperäst, et viil 
eläs inemiisi, kes Kaid mälehtä-
se. Film kõnõlõs Leete Kai elost 
läbi häie ja halvu päivi. Näemi 
ka Kaid hinnäst. Nuu omma 
jupikõsõ laulupitõ kroonikast ni 
Murusalu Ruti ütest vanõmbast 
filmist «Elujõud».

Leete Kai (sünnünimega 
Ksenia Karukova) sündü 26. 
lehekuul 1910 Tartu liinan. 35 
aastat umast elust, 1960. aastast 
pääle elli Kai Võrun. 

14. paastukuul 1995 kolisi 
tä mi mant är taivaidsi tandsu-
platsõ pääle. A timä tandsu ei 
häo. Näemi näid vahtsõst 5. 
piimäkuul Kubija pedäjide all 
Võrumaa tandsupidul, mis seo 
aasta om pühendet mi üle Eesti 
tunnõtulõ tandsumemmele.

VALPRI LIINA

Perimüslik latsi-
laagri Himmastõn

9.–10.  põimukuu pääväl 
(9.–10.08) omma aoluulidsõ 
Võro maa 4.–12. klassi opilasõ 
oodõdu perimüskultuurilaag-
rihe Hurda Jakobi sünnüküllä 
Himmastõhe Põlva lähkun.

Laagrin opitas võro kiilt, 
saias suurmehe Hurda Jakobi 
elokäügiga tutvas. Oldas timä 
sünnütalo muro pääl, proomitas 
esi kotussõnimmi ni rahva-
luulõt koëada, küdsetäs saia, 
matkatas Taivaskotta vai Põl-
vahe, proomitas rüävihkõ köütä 
ja tetäs palïo muud põnõvat.

Põlva kihlkunna Himmastõ 
om külä, kon om viil alalõ 
vanna hõngust. 

Kiä taht tuust ossa saia, 
pallõsi teedä anda meili al-
las.tiia@gmail.com pääle vai 
kõnõtraadi 5614 3780 kaudu 
ildampa 4.06.2010.

«Kõgõ parõmb asi amatsoonõ  
(sõanaisi) jaos om massina man 
muiduki joogitopsihoitja, kohe 
kõrda piten pandas kas autujuhi 
energiajoogi vai katõ ütensõitja 
ollõpudeliid.»

Kerli jutt miildü hindajilõ 
nii väega, et nä valisigi Kerli 
võitjas. Avvuhinnas saa tä nätäl 
aigu sõita vagivahtsõ sportligu 
autuga. Päält tuu saa Kerli 
võima lusõ kiruta juttõ eri autist 
portaalilõ Whatcar.ee, midä 
lugõva nuu, kiä tahtva hindäle 
vahtsõt autut osta. 

«Ma olõ joba kirutamisõ 
pääle mõtõlnu külh. Tahetas 
lihtsämbit juttõ, miä kaesõ 
autidõ pääle hariligu inemise 
silmiga ja miä ei olõssi nii 
väega tehnilidse. Tuusjaos olõ 
ma valmis!» kitt Kerli.

Võrukõsõst naanõ võitsõ
autukriitika-võistlusõ

«Üts sõbõr tiidse, et sääne 
konkurss om käümän ja sooviç 
sinnä kiruta. Ma sis mõtli, et 
ma kirutagi. Sõsar ja sõbranna 
saisi kõrval ja mugu kävve 
pääle, et läämi pidulõ, läämi 
pidulõ... A jutt sai õks valmis 
ja är saadõtus,» naard Kerli, 
kiä opp Talliina ülikoolin päähä-
määrmise-tiidüst (reklaam ja 
imagoloogia).

Üte suurõ autufirma kõrral-
dõdulõ konkursilõ «Avasta en-
das autoajakirjanik» saaç Kerli 
jutukõsõ «Amatsoonide auto», 
miä kõnõlõs timä parhillatsõst 
väikust rahvaautust. 

Jupikõnõ jutust om sääne: 

FASTRÕ MARIKO

Mõnistõ vallast Andrusõlt 
peri Kirchi Kerli (25) mõistsõ 
umast väikust autukõsõst nii 
vaimuka jutu kokko kiruta, et 
võitsõ autukriitika-võistlusõ 

ja saa pree-
miäs nätäl 
aigu vahtsõ 
sport autuga 
ü m b r e -
tsõõri kä-
ruta.

BREIDAKSI ARVED

Põlvan Indsikurmun 
puulpäävä maaha peetül 
tõsõl Umal Pidol helgäś 
nii võrokõisi ku küläliisi 
näost vasta suur laulu- 
ja tandsurõõm – üttegi 
vingun näko puupistü 
rah vast täüs pidoplatsi 
pääl es näe.

Võromaa katsa kihlkunna 
laulja, näide sõbra ja sugu-
lasõ – Indsikurmu laulukaarõ 

ala kogosi õdagus tubli 3300 
lauljat ja vähämbält niisama 
palïo päältkaejit. Olg-ola tunnõ 
olï lauljil kimmäs ja Indsikurmu 
tükse nii suurõlõ hulgalõ inemii-
sile tsipakõsõ kitsaski jäämä.

Pääkõrraldaja Ojari Triinu jäi 
pidoga rahulõ. «Egä asi tüüç ja 
miiskund tekù hääd kuuntüüd,» 
üteï tä pühäpäävä Umalõ Lehele. 
Pido olï timä jutu perrä terve võ-
rokeelidse kultuuriruumi pido. 
«Rajoonipiiri meid es piä,» 
kõrraú tä jupikõist pido jutust, 
mille sääè kokko laulumiis 

Kalla Urmas ja rahvalõ kõnõï 
pidomemm Metsuri Marje üten 
abiliidsi Limbaku Erki ja Otsari 
Lauliga.

Joba riidi õdagu Põlva keri-
kun õnnistamisõga pihta naanu 
Uma Pido võtsõ timahava joba 
väikumbat sorti festivali mõõdu. 
Kas nii olïgi mõtõld? Ojar seleç, 
et nädälivaihtusõl olli Põlvan ka 
(timahava perimüshõngolidsõ) 
Põlva liina päävä, mis anni 
Umalõ Pidolõ vunki mano. 

A tuu, kas Uma Pido nakkaski 
egä katõ aastaga takast tulõma, 

nigu mõtõ om olnu, olõ-i  viil 
kimmäs. Ojari Triinu seleç, et 
laulu- ja rahvapido kõrralda-
minõ om suur tüü. Umaette 
rassõ om rahva jaos põnnõv 
laulukava kokko säädi. Ku 
pito väega sakõst tetä, või 
asi ütsipuidsõs kätte minnä 
ja helehüs kogo ettevõtmisõ 
ümbre är häädüdä.

Ojari Triinu lubasi, et suvõ 
joosul märgitäs vällä ja ütel-
däs sügüse, kuna tulõvanõ 
Uma Pido tulõ. Kas sis 2012. 
aastal vai ildamba.

Laadahuuaig lätś vallalõ. Viimädse nädälivaihõ om laatu peetü mit-
mõl puul vanal Võromaal: Kanepin, Varstun, Urvastõn, Tsoorun, Põlvan. 
Urvastõ Urbanilaada pääl paksõ inneskine postimiis Kirschbaumi Peedu 
esitettüt kodoveini. «Väega hää!» kitivä Oja Aino ja Potteri Hilda. «Hää 
maŕa, sis and hää veini kah!» «Ma ei olõ kah esi suur veinitegijä, käü 
rohkõmb naabridõ puul kaeman, kuis tegevä ja sis tii perrä,» kõnõĺ  
Peedu. «A ütlese niimuudu, et ku vana moosi kokko panda, sis tulõ hää 
vein!» Tollõ jutuga jäivä ka veini maitsnu provva väega nõuhtõ.

HARJU ÜLLE pilt ja jutt

Laulurõõm Indsikurmun
Laulurõõm paistus vällä nii Uma Pido lavastaja Trassi Raivo (hääd kätt) ku ka pidokõrraldaja Ojari Triinu (kesken) 
ja laulõsäädjä Ripsi Pireti näost.

M Ä R G O T U S

Helgähüsega inemise
Kiri

Kiri kiroda aadrõssil
Tartu 48, Võro liin 
65609 Uma Leht vai 
info@umaleht.ee
Toimõndusõl om õigus 
kirju toimõnda ja naid 
lühendä. Kirä iist hono-
rarri ei masta.

Neo oppaja, kedä mul om au teedä, tegevä 
umma tüüd süämega ja huulva latsist

Olg ola kõrval

RÕÕMU 
GRETHE,
aokiränik Rõugõst

Telmisenummõr 00917
Ilmus egä katõ nädäli takast tõsõpäävä
Toimõndusõ aadrõs: Tartu 48, 65609, Võro
E-post: umaleht@umaleht.ee; info@umaleht.ee

Päätoimõndaja:      Ülle Harju 78 222 21, 56 606 494 
        info@umaleht.ee
Keeletoimõndaja:        Laivi Org  laivi77@hot.ee
Latsinuka toimõndaja: Mariko Faster 56 213 177
        mariko.faster@gmail.com

Välläandja: Võro Selts VKKF
Trükjä:  AS Võru Täht 

Lehe välläandmist tugõva: 
Riiklinõ programm «Lõunaeesti kiil ja kultuur » ja

Uma Leht Internetin: www.umaleht.ee

Paprõlehe-kujolist Umma Lehte saa lukõ ka Internetist www.netiajakiri.ee päält!

Võromaa inemiisi 
mälehtüse savvusan-
nast: kuis sääl käüti, 
midä kõnõldi, midä pääle 
mõskmisõ viil tetti ja miä 
viil sannast meelen om.

Savvusann

Päält tuud, ku ülikooli lõpõti, 
lätú hulk aastit müüdä niimuu-
du, et ma es trehvä väega kuuli. 
Nüüt, ku käü koolilatsilõ umist 
raamatist kõnõlõman ja saa 
tsipa ka uma perre vanõmba 
latsõ kõrvalt kooliello silmädä, 
piä ma tunnistama: süäme tege 
lämmäs tiidmine, et koolin 
omma tüül helgähüsega ine-
mise! Huulmada tuust, et är 
om haugatu jupikõnõ palgast 
ja et kuulmeistri ammõtit 
täämbädsen ilman kõgõ avvu-
väärsembäs ei peetä.

Paari nädäli iist olï Laulu-
esä-koolin (Võro Kreutzwaldi 
gümnaasium - UL) keväjä-
kontsõrt, mink lõpus tuudi 
lava pääle imäkeeleoppaja 
Linnamäe Helena kirotõt ja 
püüne pääle säet võrokeeline 
näütemäng «Selgeltnägijä».

Saalitäüs rahvast kai ja kul-
lõï huviga. Nii muusikaoppaja 
Aropi Erja lavatükü sisse heli-
semä pantut muusikat ku sõna-
ossa. Mõnigi kotus lei rahvast 
täüs saali naaru täüs. Saalitäüs 
rahvast võtç hindäga üten tuu 
silmävii, miä olï käkit naaru 
taadõ: elo tummõmbit kotussit, 
midä terräv kuulmeistrisilm tä-
hele om pandnu, olï lavatükkü 
är käkit mitu.

Kuul om suur osa latsõ 
elost
Kuul tähendä-i sukugi õnnõ 
ütskõrdütte ja õigõlõ kirota-
misõ säädüisi. Kuul om osa 
elost. Latsõ elost suur osa. Lats 
võtt sinnä üten päält opiraama-
tidõ ka uma kodo, vanõmba, 
läbisaamisõ. Ka kuulmeistri 
tuu päält koolitarkusõ üten viil 
tükükese umast elost. 

Koolin saava latsõ ja kuul-
meistri maailma kokko. Ku 
neo ilma ütstõõsõlõ tävven-
düses omma, om hää. Kuul 

näüdädä, et nimä esi omma 
innekõkkõ inemise. Tii es tuu 
sukugi väikumbas koolilatsi 
avvustust näide vasta. Innembi 
hoobis suurõmbas.

Mu edimäne oppaja Kind-
sigo Anu opaú umma kolmõ-
kümmet rüblikut nii, et olï 
tunnõ, nigu tä olõs kuuli tulnu 
õkva mu peräst. Egäleütele 
jakku täl aigu ja rõõmsat miilt. 
Määndse trikiga? Tiiä ei ma.

Põhikooli-aignõ klassiju-
hataja, kaâos mi siäst jo län-
nü Jõesaarõ Urve, olï armsa 
tundõtarkust täüs inemine. 
Tunni olli nigu õks, üttemuudu 
tarkust täüs, nigu herne kõdra 
seen. A kõik nuu jutuajamisõ, 
mink jaos tä aigu löüdse, tunnõ 
vahepääl vai päält tunnõ, nuu 
jääse. Miilde ja süämehe. Seo 
om hää tunnõ, ku saat arvo, et 
kuulmeistri, timä pidä sust.

Kuulmeistri huulva
Kuulõ piten kävven om suur 
rõõm tunda, et mi kuulmeistri 
huulva. Mitte õnnõ tuust, et 
hindelehe pääl saisnu hulk 
häid hindit. A ka tuust, et latsist 
kasunu kinä inemise.

Taa olõ-i muidogi õnnõ 
kooli ülesannõ. Innekõkkõ om 
iks pere tuu, kiä latsõ kasumisõ 
ja kasvatamisõ iist hoolõn piät 
olõma. A ku kuul joud vanõm-

bidõ tüüd tukõ, 
anda uma osa, et 
latsõst kasunu kinä 
inemine, om tuu 
suur asi!

Ma elä Rõugõ 
kooli kõrval ja mul 
jää-i tähele pand-
malda, ku häste 
om mõtõld tuu ao 
pääle, miä kooli-
tunnõst üle jääs. Ja 
kuis julgustõdas 
latsi tegemä tuud, 

miä meele perrä. Talvõl 
trehvsi mitu kõrda kooli 
kõrvalõ tettüst livvuplatsist 
müüdä jalutama: ku alos-
tusõn sai truksa algklassiop-
paja kõrdapiten kinni hoita 
pia kõigi uma klassi latsi 
kässist, et nuu vissraudu pääl 
maaha es sadanu, sis midä 
aig edesi, tuu lustlikumba 
latsõ livvuplatsi pääl olli. Ja 
tunni, muusiän, olli ammu 
läbi!

Seo, kas ammõt pand sil-
mä helkämä, ei olõ köüdet 
õnnõ palganumbriga. Ku 
latsiga toimõndaminõ ei 
passi, ei sunni ka hirmsuur 
raha umma tüüd meelelidses 
pidämä. Neo oppaja, kedä 
mul om au teedä, tegevä 
umma tüüd süämega. Mitte 
õnnõ palga peräst, a tuupe-
räst, et näile miildüs seo, 
midä nä tegevä!

Torisõja või nüüt poris-
ta, et mis sa hõiskat tan! 
Egän koolin om noidki kuul-
meistrit, kel kõgõ kärss 
kärnän ja maa külmänü. 
Kimmäle om, selle et issan-
da eläjäaid om ütlemädä 
kirriv. A jo om näilgi uma 
tüü tetä: ku es olnu prõgi-
sõjit, es mõistnu jo rõõmu 
tunda naist helgähüsega 
kuulmeistrist!

Kevväi 
latsõpõlvõkotun

Ku lehekuu nädäli puhkust võtat, 
lavva takast istmast vällä päset 
ja viil latsõpõlvõkodu (Eestimaa 
kõgõ lõunapuulsõmba nuka läh-
kül) minnä saat, sis om hirmsadõ 
vedänü. Ja ku sis juhtus, et ilm 
ka lämmäs lätt, sis olõs nigu 
lotopilediga miljoni saanu. 

Oltu edimädse päävä omma 
viil likõ- ja pümmevõitu.  A 
mõnõ päävä peräst nakkas kev-
väi veitsiviisi joudu koguma. 
Tsirgu võtva kah kimmämbä 
helü üles ja ei kullõ ütstõist 
mitte üts põrm. Nigu mõnõl 
sünnüpääväl, kon edimält ainult 
väidse ja kahvli kõlinat kuulda 
om, a perän edimäst pitsi kõik 
kõrraga kõnõlasõ, nii et palka 
vai kostki kullõja.

Sisask lätt egä pääväga jul-
gõmbas. Ku inne laksuç tassa-
kõistõ kõgõ kavvõmban aia-
nukan toomõn, sis õdagult 
sääd hindä õkva tarõ aknõ ala 
tsirelipuhma. No ei saa üldä, 
illus om külh... a ei lasõ maada. 
Omgi sääne tunnõ, et täl om 
miika uma plaan. Ku näge, et mi 
õdagu sanna manu mõskma lää-
mi ja järeligult magama säemi, 
sis tulõgi häste lähküle, lüü noka 
vasta ossa läükmä, köhi helü 
valla — ja kullõ, sunning, miä sa 
makat kõgõ ilusambal aol!

Vanast üteï vanaimä, ku raa-
dio keväje päivält kõvastõ män-
ge, et käänä no kinni, las tsirgu 
laulva. A mi panni tähele, et põ-
radsõ ao laulutsirgu lätvä muust 
larmist viil rohkõmb huugu. 
Käändse ka ütspäiv tarõn raadio 
kinni, et sisas tan saman. A ku 
raadio vaiki jäi, es olõ tsirgul ka 
inämb medägi üldä!

Ku ilm hautama nakkas, sis 
asi pikseldä ei lõpõ, tuu om 
teedä jo latsõst pääle, ku inne 
vihma viil pelgämisest huuï-
mada nurmõ pääle lehmä perrä 
minnä tulï.

Pilv, miä nädäli keskel egält 
puult suurõ tüminäga hinnäst 
suurõs kokku korjas, lätt kõgõ-
päält Lätimaa pääle. No juma-
lalõ teno, imä-kadunu üteï õks, 
et ega meile Lätist vihma ei 
tulõ ja inämbüisi nii omgi. A 
seokõrd ei piä tuu tarkus paika: 
paari tunni peräst saatva lätläse 
tuu maailmadu suurõ ja sinidse 
pilve poolõ paksõmbalt tagasi!

Istut sis tarõn nigu puujum-
mal, kohegi poolõ kaia ei julgu, 
egäl puul tsähv. Ja ku mitu 
kõrda kõrrast välk ja pauk õkva 
üteliisi käü, saat jäl ütskõrd 
arru, et inemine om üts võimu 
ja väeldä mardik, kiä luudusõ 
tahtmisõ vasta ei saa. 

Üte säändse matsu perrä om 
aida kõrval vanal kõol puul 
kaskat lännü ja suur arm tüve 
seen. Aitüma kõolõ, kiä aida 
asõmõl välgi vasta võtç, a kiä 
tiid, mitu keväjet tä esi viil nüüt 
lehte joud minnä.

Nätäl saa müüdä nii ruttu nigu 
tüül üts päiv arvudi takan. Inne 
ärtulõkit aidatrepi pääl istun 
nakka mõtlõma, et misjaos taaha 
taa telekas kül tuudus sai. Es 
tulõ tõist unõ iist ka miilde...

NÕLVAKU KAIE

Suidsusann
Kooskorah
Mu kodukotus olï kunagi 
Mooste vallah, Kooskora 
küläh Veske taloh. Elämine, 
üteh sannaga muidoki, olï 
Kooskora järve veereh.

Vanast ehitedi sann muist 
huunist eräle, nii nelä-viie-
kümne miitre võrra kavvõm-
balõ. 

Meil olï ilma korsnalda 
suidsusann. Sanna laeh olï 
luuk, kost kütmise aigo suits 
vällä lätú. Ku kütmine lõpõtõ-
di, panti luuk kinni, et lämmi 
sanna jääsi. 

Hüdse võeti ahost vällä, et 
vingo sisse es tulnu. Kuuma 
hüdse panti plekkanomaga 
huunõst kavvõmbalõ, et mi-
dägi palama es lännü. 

Hütsi hoiti triikmassina ja-
ost, mis olï ravvast. Triikmise 
aigo panti massin hütsi täüs 
ja läüdeti palama, nii lätúki 

massin kuumast.
Sanna küteti egä puulpühä, 

nii suvõl ku talvõl. Kütjä 
olliva inämbüste vanaesä vai 
vanaimä. Kütmä naati jo hum-
mogupoolõ, et lõuna paiko 
olõssi sann kuum ja suidsost 
puhas. Sii olï nigu säädüs. 

A nigu säädüs olï tuu kah, et 
kõik rassõmba talotüü alostõdi 
puulpühä hummogu. Päältlõu-
nast olliva joba luu-kundi tüüst 
kangõ, noilõ olï sannahkäümi-
ne õkva roho iist. Pühäpäiv 
puhati, et iispäiv tävve huuga 
tüüle nakada.

Keresse pääle visat vesi 
tegi sannaruumi kuumast ja 
aurutsõst. Ja vihtmine olïgi 
tervüsele kasust, panè vere 
käümä. 

Vihategemine olï kõgõ inne 
jaanipäivä, sõs lehekese peh-
me ja tervüsligu. 

Sannah käve miispere inne, 
naasõ-latsõ perähpoolõ, ku 
es olõ inämb nii kuum. Ku 

poiskõsõ suurõmbast kasviva, 
nakaú näid sannatama esä. 
Palaviguga haigõt sanna es 
lasta. Ku iho higisç ja joba vi-
huti, joosti järve. Tuu tsuklõ-
minõ olï väega hää meelele 
ja iholõ.

Ku latsilõ olliva koolist 
süüdü külge naanu, sõs va-
naesä tegi viha tuhaga kokko 
ja vihtsõ iho läbi. Peräh uhõti 
viiga üle. Saadigi süüdikist 
vallalõ. Sälämõskminõ ja 
vihtmine käve vastakudi. Sõs 
aeti umavahel jutto, kullõldi 
ütstõsõ käest küläuudissit. Vai 
arotõdi tüüasjo.

Päält mõskmist tennäti 
sanna kütjät, viikandjat ja viha-
haudjat. Vihahaudmisõ viiga 
olï hää pääd mõskõ, hiusõ sai-
va pehme ja läükvä. Rohkõmb 
nuuri tütrigõ muud.

Ku naati puhast hamõht 
sälgä pandma, tegi vanaima 
kõgõ hindäle ja latsilõ risti-
märgi rinna ette. Toda tegi tä 
ilma midägi lausmada ja vällä 
näütämädä. 

Ristimärk pidi inemist hoit-
ma häti ja õnnõtuisi iist. Timä 
jutu perrä olï sann vanast olnu 
ka nukanaisi kotus, koh latsõ 
ilmalõ tuudi. Päält sanna olï 
hää juvva kotoh tettüt lee-
vätaari.

Suidsosannah olï viil suur 
ettevõtminõ – perre lihataga-

vara suidsutaminõ. Tuudaigo 
olï laeluuk kõik aig kinni, 
hoiti õnnõ akõnd veidükese 
vallalõ. 

Sanna lae all olliva lepäpuust 
resti, kohe liha nüürega rippo 
panti. Kindsotükü ja lappõ 
eräle. Kamarapuul ülespoolõ, 
et suulvesi parõmbilõ vällä 
nõrgoda saasi. Ku tsilkmine 
lõppi, sõs kääneti kamarapuul 
alla, et rasva hoita.

Liha olï vähämbält paar 
kuud suulvii siih olnu, kohe 
olï maigu jaost ka kiuslauko 
pant. Lihha suidsutõdi inne 
lihavõttõpühhi. Suidsuh olï iks 
kats päivä ja üts üü. 

Küteti lepäpuiõga. Kütsele 
lihalõ tetti viil kats ahotäüt 
kadajasuitso. Otsiti ossõ, mil-
lel ka mari küleh. Nii saadi 
hää maik ja liha saisõ kah 
parõmbilõ. Kütmist es tohe 
ka üüsest är jättä, vahet es 
või olla. Muido olõs maigu är 
tsurknu ja alalõ ei olõs kah nii 
häste saisnu.

Lihasuidsutaminõ olï per-
reh tähtsä tüü. Käüti kõik 
aig sanna vahet, ka üüse, et 
midägi tegemäldä es jäänü. 
Liha hoitmisõ jaost pidi olõma 
päält suidsutamist õhurikas 
kotus. Panti rippo aida laetala 
konksõ otsa. 

Päält suurt tüüd mõsti sanna-
lava ja põrmand lipõga (tuha 

pääl saisnu vesi) puhtast.
Tuu tegi häste rasvast puh-
tast. Küteti kõrrast ka ahjo. 
Põrmando pääle tuudi rüä-
olgi, et olõs kinmäle puhas. 
Tuu olï latsilõ väega meele 
perrä. 

Suvõl põllutöie aigo olï 
suidsoliha kõgõ lavva pääl. 
Piimäsupp kõrvalõ. Nii sai 
lõunasüük ruttu peetüs, jälki 
tüüle.

Suidsosanna keresse ehitä-
mine olï umaette meistretüü. 
Keresse põrmand ja ussõ -
esine laoti savikivvest. 
Noist laoti ka sainajago. Ku 
kütmiseruumi jago laoti, sõs 
tetti raudrelsest rest, kohe 
naati keressekivve pandma. 
Allpuul suurõmba, kõrrast 
vähämbä kivikihi. 

Kivi pidi olõma puhas 
põllukivi, valgõt lubjakiv-
vi es või olla. Nuu olõs 
kavva vingo sisse ajanu. 
Savi pidi kah puhas olõma. 
Keresse küle ja saina vahelõ 
panti liiva, et saina kuuma 
iist kaitsa. Üts külg andsõ 
rõivilõpandmisõ ruumilõ 
lämmind. Sanna ja keresse 
suurus olõnõs perre suuru-
sõst. Meil olï keres umbõs 
1,2 miitret pikk, 0,8 lagja, 
korgus vähä alla miitre.

KIVIRANNA ÜLO Olustverest

piä-i kasvatama 
tävveliidsi tiid-
miisiga, a elon 
kehväste toimõ-
saavit latsi.

M u  h i n d ä 
k o o l i  a i g  o l ï 
väega rikas. Ri-
kas noist kuul-
meistrist,  kiä 
sutsõva kooli-
latsõ seen nätä 
innekõkkõ ine-
mist. Sutsõva 

Nii mi, võrokõsõ, ollimigi olg ola kõrval pidoplatsi pääl: 
kasunu sis Mehikuurma kalarannan, Koivakonnun vasta 
Lätimaad, Karula mäki vaihõl, Kanepin Pühäjõõ veeren, 
Hurda-hõngolidsõn Põlvan, Vahtsõliina müüre vägevide 
sainu kaitsõ all, kõgõ vanõmba tammõ man Urvastõn vai 
säitsme järve maal Rõugõn.

Es olõ mändsitki piire mi vaihõl, kõigil suun uma latsõpõl-
võ kiil, egälütel tsipakõsõ esimuudu, umakandi keelepruuk. 
Ja tuu õkvalt omgi tuu õigõ võro kiil vai kuis üteldä tahetas: 
Põlva, Kanepi, Räpinä, Vahtsõliina, Rõugõ, Harglõ, Karula 
vai Urvastõ kiil.

«Määne om seo maa, miä tast edesi saa?» lauliva Kalkuna 
Mari ja Kalda Indrek Rahmani Jani tettün vahtsõn Võro-
maa laulun. Tuu om mi hindä tetä, hää võrokõsõ. Kas mi 
hoiami ja kaidsami ummi mõtsu, järvi, soid ja mäki? Kas 
mi mõistami alalõ hoita umma edevanõmbidõ perändüst: 
vannu laulõ, savvusanna-kombit, ehitämise kunsti, käsitüüd, 
söögitegemist? Kas mi latsõ saava olla kuun vanavanõm-
bidõga ja oppi näide käest mi umma ja hääd võro kiilt? 
Kas latsi silma helkäse iks edesi lauldõn ummi laulõ nigu 
olï nätä Umal Pidol? Noilõ küsümüisile piät egä võrokõnõ 
hindä hingest vastust otsma. Õnnõs om aig parhilla hoobis 
tõnõ ku kaia kasvai õnnõ kümme aastakka tagasi: meil olï 
joba tõnõ umakeeline laulupido, suurõmbidõ teie veeren 
omma välän kihlkunnasildi, võrokõsõ kõnõlõsõ umma kiilt 
julgõhe ja sääl, kon tahtva.

Seol Umal Pidol pandsõ kümmekund tähtsämbät ammõdi-
miist ja mõni naanõ kah elon edimäst kõrda sälgä võrokõisi 
pidokuvvõ, rahvarõiva pikk-särgi (kae pilti kolmanda küle 
päält). Peris sündsä näge vällä tuu mi pidokuub ja tuud 
kandas uhkusõga. Looda, et kuvvõkandjit tulõ mano ja 
võrokõsõ omma pilte päält sama kavvõst är tunda nigu 
mulgi vai seto.

HARJU ÜLLE, päätoimõndaja

KOTJUHI DIMA PILDI

Vana Võromaa katsa kihlkunna vägi om pidojuhtõlõ Otsari Laulilõ ja Limbaku Erkile 
piaaigu siiva andnu.

Kirriv ja tsärre Uma Pido

Telli Uma Leht Võromaalt peri 
sõbralõ, tutvalõ vai sugulasõlõ! 

6 kuud – 60 kr, 12 kuud – 120 kr 
Telli saa tel 78 22 221 vai 

info@umaleht.ee 

Umma Lehte saa Võromaal ja 
Setomaal Lehepunkti müügikotus-
sist, Tarto pääpostkontorist ja 

Talinast Ateena raamadu poodist 
(Roosikrantsi 6)

Kuuluda
Kuulutusõ lehtepandmisõs 
kõlista tel 78 22221 vai 
kirota info@umaleht.ee.

Soonõtasominõ. Kae mano www.
annikamassaazituba.ee vai küsü 
perrä tel 512 9701. Umapidoliidsilõ 
soodus hind kats nädälit!

Pidosümbolit, jurakut lõõdsapilli nõstva rongikäügin pidolidsõn pikk-särgin vana Võromaa mehe: tuumpää -miis Kõva 
Kalvi (kural), Põlva maavanõmb Sibula Priit, Võro maavanõmba kotussõtäütjä Allasõ Anti ja tulõvanõ Võro instituudi 
direktri Kuuba Rainer. Pidotuld hoit Haanimiihhi nõvvokua vanõmb Hollo Agu.

President, Mulgimaa miis Toomas Hendrik Ilves puja Luukasõ ja Võromaa mehe Kama 
Kaido vaihõl pito kaeman. Näide takan (kural) kaes pito Põlva liinapää Tammõ Tarmo.

Kalda Indrek ja Kalkuna Mari omma õkvalt är laulnu 
Rahmani Jani luu «Määne om seo maa?»

Suur aituma kõigilõ, kiä avidi Umma Pito tetä ja vitä! 
Tennämi süämest kõiki lauljit ja päältkaejit! 

UMA PIDO KÕRRALDAJA

Tõsõ Uma Pido man olï 
egäsugumaidsi eri ammõ-
tiga inemiisi, kedä pido-
vaim ütte köütse. Näist 
mõnõ käest sai Uma Lehe 
jaos tsipakõnõ pido kotsilõ 
küsütüs.

***
Taivaskuan Uma Pido 
tulõ palama pandnu ni 
toolõ regilaulu, pillimän-
gu ja juttõga väke sisse 
puhknu Maavalla kua 
vanõmb KAASIKU AHTO: 
«Ku võro kiil om võrokõisi 
vana imäkiil, sis mi uma 
imälaul om regilaul, midä 
mi rahvas om laulnu jo 
kats tuhat aastat vai kav-
võmbki.»

Uma Pido lavastaja 
TRASSI RAIVO, ku palïo 
om Uma Pido kõrralda-
minõ üldlaulupido kõrral-
damisõst tõistmuudu? 

Om taa nigu väiku üldlaulu-
pido vai hoobis tõistmuudu 
maailm?

Mi olõmi Uma Pido kunst-
nigu Hõragu Toomasõga üts 
kõrd ka suurt Eesti laulupito 
lavastanu ja kujondanu. Taï-
nan. 

Sääl anti mullõ perädü veidü 
aigu – mullõ tetti ettepanõk 
kats kuud inne laulupito. No 
mis sääl iks inämb tetä? Laulu-
kava olï paigan ja püüdsemi 
rutuga midägi vällä märki. 

Sääl mi edimäst kõrda pruuv-
sõmigi sõna ja laulu kokko 
panda.

Suurõl laulupidol omma 
mõõdi suurõmba. Indsikurmu 
om väega hää kotus: tan om 
hää akustiga mõtsa vahel ja taa 
om kõik üten tükün. Suur laulu-
plats Taïnan om perädü suur ja 
taht väega hääd tehnikat.

***
Uma Pido ristiesä KLAASI 

URMAS, kuis võrokiilne 
laulu pido algusõ sai?

Kunagi arotõdi, et kuis taad 
Võro kultuuriruumi ütes köü-
tä ja rahvast kokko lüvvä. 
Tuukõrd, aastit tagasi, olï Valg-
järvel Kaika suvõülikuul ja sis 
ma ütli sääl, et ku eestläse lauli 
hinnäst ütes rahvas, sis mi 
pidänü nakkama kõrraldama 
võrokiilsit laulupitõ, laulma 
võro keelen.

Ega ma tuul aol mõista-s 
arvada, et viiemeistri ja sõnnu 
kirotaja taast nii kinni võtva. 
Mõttõ ma alosti, a väega palïo 
inemiisi om üten tulnu ja Uma 
Pido om umma ello naanu 
elämä.

Kas tuust aost pääle om 
Põlva ja Võro maakunnan 
rohkõmb ütte miilt?

Ma arva, et kultuur om üle 
kõgõ ja kultuuriüritüse, laulu-
pido piät olõma üle kõgõ. 
Selge tuu, et valla umava-

hel konkuriirvä ja maakunna 
konkuriirvä investeeringide 
ja aúatundjidõ peräst, tuu iks 
jääs. A säändse pido, kon kõik 
üten omma, avitasõ ütstõsõst 
ka parõmbalõ arvu saia. Uma-
vaihõliidsi häti om lihtsämb 
kõrda saia, ku inemise omma 
üten pito pidänü.

***
Pido rongikäügi iin pidotulõ-
ga pidoplatsi pääle mars-
nu Haanimiihhi nõvvokua 
vanõmb HOLLO AGU, mis 
tunnõ olï tõrvikut käen hoi-
ta?

Tii pääl tunnõ es olõ nii, a 
ku siiä [Indsikurmu] tulli, sis 
lei tävvegä. Väega kimmäs 
tunnõ olï. Ku kõnõlda olõs 
vaia olnu, sis sõnna ei olõs 
suust vällä saanu.

Kas käsi es väsü är?
Põllumehe käsi, ega taa ei 

väsü.

Kuis tulõvalvmisõ üü lätú?
Üü lätú häste, tubli naasõ 

olli, kiä hoitsõ laulu üleväl ja 
tuli püssü.

Kiholasõ es süü är?
Kiholasõ ka magasiva veidü-

kese aigu, a hummogu tulli ja 
võti vahtsõ auruga. Tuu olï 
väikene asi suurõ aúa man.

***
Kunnakuurõ üldjuht OTSA-
RI SILJA, kuis pido miildü?

Väega illos pido ja võrokõsõ 
hing laulsõ.

Mis võinu olla parembalõ?
Ei mõista nii õkvalt üteldä, 

mõni asi muusikalidsõlt... ja 
taa plats om iks väiko, võro 
hing ei mahu siiä är ja rahvas 
kah es mahu.

Mis tege ütest laulupidost 
hää laulupido?

Ku inemine lätt kodo ja 

ütles, et hää laulupido olï. 
Laulurahvalõ es olõ taa 
lihtsä: hummogu tulla pruu-
vi, päiv läbi tetä pruuvõ 
ja sis vihma ja kuuma ja 
kõgõga toimõ saia.

Ku edimäst ja tõist Umma 
Pito kõrvuisi kaia, sis mis 
näil pääle kotusõ vaiht 
om?

Ku perrel om kats last, 
sis omma mõlõmba armsa 
ja ei saa ütledä, kumb om 
parõmb. Kats Umma Pito 
ommava erinevä, a süäme-
ga tettü.

***
Folklorist KÕIVUPUU 
MARJU, kas võro vaim ja 
kultuur jääs püsümä?

Muiduki! Kas pääle 
täämbäst om määnestki 
katsildõ mõtlõmist?

Küsse BREIDAKSI ARVED

RUITLASÕ
OLAVI, 
sõnoja

Värisege, varga!

Tossu Tilda pajatusõ

Vastussõq saatkõq
Tartu 48, Võro liin
65609 Uma Leht vai 
info@umaleht.ee.

Manoq kirotagõq uma 
nimi, vannus, aadrõś  ja 
telehvoninummõŕ.
Vastajidõ vaihõl loositas 
vällä võrokeelitsit latsi-
raamatit vai kasette ja 
Uma Lehe klepse.

Latsilõ

Esä ja poig elosaos vihavainuh

Kaeq võrokeelitsit Jussi-multikit: www.lastekas.ee → Jussi multikad → multikaq võro keelen!

Abielo pästmine
Taa lugu, minkast tan juttu 
tulõ, juhtu päält neläkümne 
aasta tagasi. Aolehe toimõn-
dus sai kirä õnnõdu abielo-
mehe käest, kiä kaivaú, et 
naanõ tedä pett. Kirän pallõï 
tä toimõndust appi uma abielo 
pästmisel.

Mehel olï kimmäs teedüs, 
et timä naanõ käü nädälivaih-
tuisi õdagil uma armukõsõga 
restoraanin. Miis tahtsõ, et ao-
kiränik olõs istnu armupaarist 
parran kavõhusõ pääl ja pasnu 
näid salguisi. Tuud olõs timä 
meelest kõgõ parõmb tetä 
nigu spioonifilmin: teesi, nigu 
loessi aolehte, a tegeligult 
vahissi läbi lehepaprõ sisse 
tettü mulgu. Kirä seen olli ka 
abielotsurkjidõ täpsä tunnus-
tähe ni kats ruublit kuludõs.

Asi anti kõrda aia ülikoolist 

saadõt praktikandilõ – poiss-
mehele, kiä kõgõ suurõmbat 
häädmiilt tundsõ katõst ruub-
list. Tä lubasi suurõ suuga, 
et käü kõrtsin är. Et vahtsõ 
aúa tulli pääle ja praktikant esi 
es kõssa kah midägi, sis lätú 
toimõndusõl «abielo pästmise» 
lugu meelest ärki. 

Hulga aigu ildamba trehvsi 
umaaigsõ praktikandiga vanno 
aigõ miilde tulõtama. Küsse, 
kuis spioonifilmi viguri dõ ja 
katõ ruubliga abielo pästmi-
ne kah lätú? Miis, tuus aos 
jo kõva aokiränik pääliinan, 
naarè ja üteï, et täl jäi resto-
raanin iks käümäldä. «Tuud 
abiello olõs saanu pästä miis 
ja naanõ esi vai Vanajummal. 
Ku nä tuud teivä, sis om 
asi kõrran. Säändsen aúan ei 
massa lehetsura pääle luuta,» 
üteï tä. Miä katõst ruublist sai, 
tuust tä juttu es tii.

Ruusmäel, vallavalitsusõ man, tege Swedbanki pangabuss piätüse 
ü l e  n ä d ä l i  n e l ä p ä i v i l d e  k e l l ä  1 4 . 3 0 – 1 5 . 3 0 .

Pangabuss tulõ Ruusmäele 10.06, 24.06

Mõistaq ärq! Kõiki mõistatuisi vastussõs ommaq sitigänimeq: mehiläne, kusikuklanõ, täi-
kirp-lutik, sitasitik, kiholanõ, prussaguq.

1.Pikä nokiga tsirk lindas. Ku 
sa timä ärq tapat, uma vere 
maalõ valat?

2.Tiid pite tirkõlõs, maad 
müüdä märkeles, lätt kuustõ 
kupa-kapa?

3.Hahk nahksepp, must 
nühksepp, savihavva 
pühksepp? 

4.Must ku hüdsi, tsung ku 
tsiga, mürräs ku hÄrg, lindas 
ku tsirk?

5.Sõa sõnniq, traguna 
hobõsõq, sööväq ärq 
suusamblõgi?

6.Väikene miis, vaib kirvõs?

KUUSÕ MANN

Taïna lähkoh Kosõl elli 
edimädse Eesti vabariigi 
aigu üts pereh, kink poliiti-
linõ ilma nägemine küündü 
sainast saina. Esä olï puru-
puna nõ, poig olï vagi-valgõ 
ja imä tuu vaesõkõnõ hoiç 
kõik aig ummi silmi peoh. 

Imä õs taha ei valgit ei 
verevit. Timä tahtsõ kas 
vai ütsainumaski päiv ra-
humeeli, ilma poliitilid-
sõ vihkamisõlda ellä. 

Kül pallõï imä poiga, 
kül pallõï miist, a midägi 
õs avida. Esä ja poig olliva 
veiga kangõ ja saisiva vasta-
miisi nigu kats sikka purdõ 
pääl. Mitte kumbki õs anna 
mitte kriipsugi perrä. 

Või-olla olõs näide elo 
lännü peris hirmsast, a inne 
joudsõva Vinne väe Eesti-
maalõ. Esä nakaú noid vin-
läisi õka muudu avitama, a 
poig pagõsi ar mõtsa. 

Algusõh vaëaú poig hin-
näst hainaküünüh ja peräh-
poolõ uma perre kardohka-
koobah. Esä tiidse külh, 
õt imä pojalõ salaja süvvä 
kand, a timä õs tii toda 
nägemägi.

Ja sõs ku säkslasõ sisse 
tulliva, olï poig näil rõõ-
muga vastah ja esä joosuh. 
Ka esä tahtsõ hinnäst haina-
küünih vaëada. Tahtsõ ello 
jäiä ja imä käest süvvä kah 
saia.

A timäle passiti pääle ja 

PLATSI LIISO TSEHKENDÜS

timä võeti kinni. Võeti kinni 
ja panti üte rehe ala taba taa-
dõ, umma saatust uutma. Nuu 
kinnivõtja olli umakaitsõmehe. 
Olli õkva nuusama mehe, kink 
pääle esä olï Vinne aol jahti 
pidänü. Nüüt olï esä käeh ja 
umakaitsõmehe tahtsõva esä 
hummoguvalgõh mõtsa veereh 
maaha laskõ.

Muidogi naksiva umakaitsõ-
mehe tarõh viina juuma. Nimä 
seivä-jõiva ja oodiva hummo-
gu valgõt, õt asi edimädse 
valgõga kõrda aia.

Esä olï küünüh. Küünü uss 
olï tabah ja taba võti olï ülembä 

karmanih.
Esä lesäç kinniköüdetü-

le küünüh palïa maa pääl. 
Määndsegi nagla vasta sai timä 
kässihoitja kabla katski nühki. 
Ku käe vallalõ pässivä, sõs 
nakaú esä aigu viitmäldä uma 
katõ palïa käega hinnäst müürü 
alt vällä kaibma.

Nii sõs juhtugi, õt hummo-
gu, ku unidsõ umakaitsõmehe 
tulliva rehe ala, õt essä maaha-
laskmisõlõ viiä, olï rehealonõ 
tühi.

Esäl õnnistu terve sõa aig 
hinnäst vaëada. Inämb timä 
kinkalõgi vahelõ õs jää.

Ku säkslasõ Eestist vällä 
lätsivä, olï poig jälki joosuh 
ja esä tähtsä miis. Edimäne, 
miä tä tekù, tä anè vinläisile 
kõik nuu umakaitsõme-
he üles, kes tedä tuukõrd 
rehe ala kinni panniva ja 
hummogul maaha tahtsõva 
laskõ. Muidogi saadõti kõik 
nuu mehe ilma kohtulda üle 
Ahheroni jõõ.

Poig olï joosuh kooni 
poliitilinõ olokõrd pehmem-
bäst lätú. Ja õs juhtugi tuu 
pojaga midägi veiga hullu. 
Õnnõ esäga olï timä viha-
vainuh kooni esä surmani.

Mineväkõrdsõ mõistatusõ 
vastussõq: «Pido löüd iks 
rahvast, lämmi vesi anomit» ja 
«Hää om kõik, mis harva saat.» 
Avvohinna saavaq Pahva And-
res (11) Valgast ja Zeerusõ 
Deivi (7) Missost.

Ütspäiv lätú mu naanõ 
rulluisutama. Rulluisu 
omma säändse nellä 
tsõõrikõsõga saapa, 
et panõt jalga, annat 
huugu ja nakkat viirdü-
mä. Õnnõ tii piät hää 
olõma. Ruusa ja kivve 
pääl saat harili gõ saa-
pidõga kipõmbalõ.

Nii naanõ lätúki 
ummi vanno kängärä-
bälidega Võõpso bussipiätüste. 
Käkse kängä pingi ala, säädse 
hindäle tsõõrikõsõ ala ja viirdü 
Räpinä poolõ. Ku tä tunni ao 
peräst tagasi viirdü, olli kängä 
pingi alt är jalotanu.

Sõbral varastõdi jõõ veerest 
säläkott är. Tä jätse koti lood-
sikuhe ja ku järgmäne päiv tulï, 
olï katskist kotti joba kinkalõgi 
vaia lännü. Viil tsipa inne tuud 
lätú naabrimehel kuurist paadi-
moodor sõitma. Tüükõrran 
asi, mis sukugi veidükene ei 
massa... Mehekesel lätú tujo 
niipalïo är, et jätsegi keväjädse 
kala püügiao vaihõlõ. 

Mul om no kodovalvõ. Rõipit 
om nii palïo ümbre hulkman, 
et ma piä laskma uma naasõ 
kängi perrä vahti. Muid asjo 
kah. No om mul üüpääväne 
kontroll häirekeskusõst ja ku 
vaia piäsi olõma, sis sõariisto-
ga vahimiihi välläsõit.

Egä säädüslik varastaminõ 
kah palïo tõistõ olõ-i. Sõitsõ 
ütspäiv Tartolõ, Rahu uulidsa 
latsikaitsõhe. Olï sinnä asja. Es 

olõ sääl muialõ massi-
nat saisma jättä ku maja 
kõrvalõ suurdõ huu-
vi. Ku tunni ao peräst 
massina mano tagasi 
tulli, olï luvva taadõ 
pant trahvi viitung 450 
krooni pääle.

Naksi kaema: olïgi 
platsi veeren sildikene, 
miä anè teedä, et taaha 
võit auto jättä õnnõ 

elomajaütisüse kiräligu luaga. 
Vihahtu är. Kurat, ku meil 
Võõpson om vast paar-kolm 
varast, sõs Tarton om näid 
majju ja liinajakõ kaupa!

Plats, kohe ma auto jäti, olï 
jo perädü suur, kats-kolm mas-
sinat olï sääl õnnõ inne minno. 
Ja ma olli kuëatüü tennü, mink 
iist mu käest 450 kruuni är 
võetas! Käü p...e, avvostõt elo-
majaütisüs! Plannõt Maa om 
jumala luud ja ti ahnõ esimiis 
õnnõ kujotas ette, et või Maast 
üte platsi jago massinidõ saisu-
kotussõ jaos är võtta!

Kuradi väävliauru ja plii, 
miä liinan inemiisi pää sisse 
läävä ja näid ullis muutva! 
Ma ei lää elon inämb liina. 
Jäägi Võõpso. A sa, Võõpso 
pätt, panõ mu naasõ kängä 
bussipiätüste pingi ala tagasi! 
Naabrimehe moodor kah kuuri 
tagasi! Muido ma lasõ Pendli-
Veeliksil sullõ tiiät mida pääle 
panda... Noid hemorroidõ sa, 
rõibõ, tagaotsa kaudu uma elo 
joosul vällä ei köhi!


